
KREJT SHOKËT E MI (pjesa 4) 
 
Një Jetë Pa Smirë: A është e mundur?  
 
Gëzohem që je bashkuar me ne. Jemi në serinë “Krejt Shokët e Mi”, si të 
ndërtoj miqësi të forta. Sot jemi në pjesën e katërt.  
Nese na ke ndjekur, e sigurt që mezi pret pjesën e katërt. 
Nëse është hera e parë, uroj që do jetë ndërtuese për ty.  
 
Sot do shikojmë diçka që Dashuria nuk e ka…  
Po e ilustrojmë me nje barceletë.  
Ilustrim me Smirë: Xhindi, si te llampa e Aladinit, takoi 3 shqiptarë dhe iu tha, 
“Më tregoni nga një dëshirë dhe unë do ua plotësoj.” I pari tha, “Dua të kem një 
shtëpi këtu te toka e prindërve të mi.” Xhindi lëvizi shkopin dhe bëri një super 
shtëpi. I dyti tha, “Unë dua të kem një biznes.” Bam xhindi, e bëri.  
I treti po rrinte i mendueshëm, dhe i tha, “E sigurt që ti plotëson çdo lloj 
dëshirë? “Po, - i tha xhindi, - vetëm fol.”  
“Dëshira ime është t’ua marrësh këto gjëra këtyre të dyve.” 
 
Smirush, kishte smirë, ishte ziliqar.  
Çfarë është diçka në natyrën njerëzore që na bën të ndihemi mirë kur i ulim 
poshtë të tjerët?  
Çfarë është diçka në natyrën njerëzore që na bën të ndihemi mirë kur dalin në 
shesh gabimet, dobësitë, gafat e të tjerëve?  
Ose, në momentin që dikush po rritet në influencë ose në karrierë, fillojnë 
sulmet dhe goditjet. Pse nuk thoshin gjë për të më përpara? Por tani që u bë 
team leader, drejtor, shef…  
 
Është fjala SMIRË, ZILI. Dhe të siguroj që, kur një ditë ti do të arrish të bëhesh 
me emër, me influencë, atëherë dikush, ose shumë, do të të ndjekin nga pas me 
gomë në dorë. Do mundohen të fshijnë atë që po arrin ti.   
 
Jemi në serinë “Krejt Shokët e Mi”, Si të ndërtoj miqësi të forta. Sot do të 
shikojmë: 
1 Korintasve 13:4 “Dashuira nuk ka smirë (nuk ka zili.).”  
 
Po çfarë është smira? Smira është ndryshe nga xhelozia.  
Xhelozia thotë, “Unë Dua Atë Që Ke Ti.”  
Smira thotë, “Unë e dua atë që ke ti, por dua që ti të mos kesh më si kjo. Madje 
do doja që ti mos e kishe patur kurrë.” 
Smira thotë, “Unë jo vetëm dua ta kem shtëpinë më të mirë se e jotja, por dua 
që tëndes t’i bjerë flaka.” 
 



Smirën e gjen tek të gjitha llojet e marrdhënieve: 
Familje? Bibla është plot me shembuj rivaliteti mes fëmijëve në të njëjtën 
familje. Kaini me Abelin, Jakobi me Esaun, Rakela me Lean, Jozefi me 
vëllezërit.  
Punë? Xhelozi profesionale (shokët e punës gëzohen kur tjetri bën gabime, jo 
kur ecën mirë), shitësi i dyqanit ka smirë shitësin e dyqanit përballë; doktori ka 
smirë doktorin; mësuesi mësuesin; partitë kanë smirë ndaj njëri-tjetrit - sidomos 
në kohë zgjedhjesh, - bëhen gati për të rrjepur të gjallë njëri-tjetrin.  
Shkollë? Nxënësit, studentët krahasojnë rrobat, telefonat, të dashurat/rit, notat, 
aftësitë etj… 
Po në shoqëritë e ngushta? Sigurisht që ka.   
 
Jetojmë në një botë konkurente, të gjithë jemi të prekur nga smira. Të gjitha 
bizneset janë të ndërtuara ose kanë si synim, të krijojnë sa më shumë smirë, zili 
tek blerësi. Nëse do të blesh këtë që prodhojnë ne, të gjithë do të kenë zili. 
 
Si I Prish Miqësitë/Shoqëritë Smira 
Shikojmë rezulatat e smirës—si i prish miqësitë, marrdhëniet—pastaj shohim si 
ta zvogëlojmë atë nga jeta jonë. Bibla thotë që ka tre gjëra që iu bën smira 
marrëdhënieve, lidhjeve, shoqërive.  
 
Shkakton Konflikt   
Jakobi 4:1 "Nga vijnë luftërat dhe përleshjet te ju? A nuk vijnë nga pasionet 
(dëshirat) që luftojnë ndër gjymtyrët tuaja?”   
Vargu thotë që konflikti vjen nga dëshirat e brendshme. Kur kam qenë fëmijë 
luanim “tokash” me shtete, kush i merrte të gjitha tokat duke eleminuar të tjerët, 
fitonte. Kjo lloj loje luhet edhe nga të rriturit por më me delikatesë, më me stil.  
“Shiko pak makinën që kam unë. A e vure re orën, rrobat që kam blerë unë? Fisi 
im është më i zgjuar se i yti, ne kemi ardhur në qytet para jush. Shiko, unë i kam 
lekët në kartë, se s’mi nxë portofoli. Po ti, ke kartë? Le që, ku ke lekë ti!”  
Smira është një nga shkaqet kryesore të konfliktit në martesë gjithashu. “Ti i 
kushton më shumë vëmendje punës sesa mua. Ti je më i lirë sesa jam unë. Ti del 
për kafe më shpesh, unë rri vetëm në shtëpi. Ti çlodhesh, unë jo… Ti del kur të 
duash… Ti ke më shumë shokë… Je më e lirë.” Smira i prish marrëdhëniet duke 
shkaktuar konflikte.   
 
Ndez ligësinë  
Titit 3:3b “Duke jetuar në ligësi dhe në smirë, urrenim të tjerët dhe ata na 
urrenin neve….”  
Smira është rruga më e shkurtë për të qenë i lig, i keq. Gjithmonë, gjithmonë 
shkakton hidhërim, zemërim.  
Ne bëhemi të këqij me të tjerët sepse kemi smirë për suksesin që kanë. “Ai vend 
punë më takonte mua, jo atij.”  Bëhemi të këqij përshkak se ata kanë më shumë 



se ne. “Kush u duket vetja atyre që jetojnë në një shtëpi të tillë? Ah sikur ta 
kisha unë, atë e meritoj unë.” 
Kemi smirë për arritjet e të tjerëve, trupin, bukurinë e tyre.  
Madje mund të kesh smirë edhe për pjekurinë frymërore të dikujt. “Si ka 
mundësi që ai është më i përkushtuar se unë?” 
 
Smira mbledh hidhërim.  
Jakobi 3:16 “Sepse atje ku ka smirë dhe grindje, atje ka gjithfarë veprash të 
këqija.”  
Smira të çon tek mëkatet e veta: thashetheme, vjedhje, imoralitet, vrasje. 
Vëllezërit e Jozefit, për shkak të smirës, e shitën vëllanë e tyre si skllav. Kur 
mbreti Saul kishte smirë ndaj Davidit, u përpoq ta vriste tre here.  
 
Tjetra, smira…  
Më bën të ndihem i trishtuar, mjeran.   
Nëse ti ke patur smirë atëherë e ke përjetuar këtë varg.  
Fjalët e Urta 14:30 “Një zemër e shëndoshë (e qetë) është jetë për trupin, por 
lakmia (smira), është krimbi brejtës i kockave.” 
Smira për shpirtin është si kanceri për trupin. Të ha të gjallë nëse nuk i ruhesh. 
Të torturon dhe gradualisht të rraskapit. Të mundon aq shumë saqë të çon në 
depresion. 
A e dini historinë e Amadeus që e kishte aq shumë zili Mozartin saqë në fund u 
çmend? Ky është fryti i smirës. Të gërryen. Të bën të trishtuar, ta heq gëzimin.  
Nuk mund të jesh i gëzuar dhe të kesh smirë në të njëjtën kohë. Një nga sekretet 
e gëzimit?   
Mëso si të eliminosh smirën. Ja ta shofim…  
 
Pesë Mënyra Si Ta Mundësh Smirën Në Marrëdhëniet E Ndryshme.   
 
Mos u krahaso me të tjerët  
Çdo lloj smire fillon kur e krahason veten me të tjerët.  
2 Korintasve 10:12 “Ne nuk guxojmë të renditemi ose të krahasohemi me ata… 
kjo është e pamend.”  
Pali tha: është e pamend të krahasosh veten me dikë. Sepse të gjithë njerëzit 
janë të ndryshëm.  
Krahasimi është rrënja e smirës.  
 
(shembull personal: *mund të ndani një ngjarje tuajën personale të 
ngjashme) 
 
Kur kam qenë në vitin e tretë në shkollën e mesme, sot e 20 vjet më parë, në 
vitin ’92, bleva një bluzë të bardhë akull me portretin e Michael Jackson. Shumë 



e bukur. I vetmi në shkollë, të gjithëve u pëlqente unë ndihesha “cool” fare. Po 
më pëlqente aq shumë ajo ndjesi, saqë atë bluzën e vishja çdo ditë.  
Sa shkoja në shtëpi, e lante motra, thahej natën, që ta kisha gati për në shkollë.  
Mbas një muaji bleu shoku im një bluzë të zezë me 6 portrete të Michael 
Jackson. Iku gëzimi im, u shfry tullumbacja. Kisha aq shumë smirë ndaj shokut, 
për bluzën që kishte, saqë doja t’ia grisja. 
 
A e di se çfarë ia ul vlerën celularit tënd ose rrobave të tua më shpejt? Kur 
shokët blejnë të njëjtën gjë ose kur shikon dikë që ka po të njëjtat rroba si ty dhe 
atij i rrinë më mirë. 
 
Mos bëj krahasime. A i dëgjon si bëjnë të tjerët krahasime, “Celulari im ka kaq 
giga memorie, kaq pixel kamerën, rrobat i bleva këtu e aty, atletet adidas, nike. 
Puna ime është më e rehatshme se puna e atij, fitoj dhe më shumë, shkolla jonë 
është më e mirë se e atyre.  
Makina ime është kaq vite më e re, harxhon shumë më pak se e jotja.  
Unë kam qenë kaq herë jashtë shtetit.   
Gruaja ime është më e bukur se e atij, çuni im është i pari i shkollës. 
I dashuri im i ka sytë e rrallë, shkon në palester 7 herë në ditë, ai e pi kafen te 
blloku çdo darkë.”  
A të vazhdoj me krahasime?   
 
O shokë, ngelëm duke konkuruar gjithë jetës me të tjerët. Asgjë të mirë nuk na 
sjell. Kështu që mos bëj krahasime. Perëndia thotë që është gjëja më koti.   
Galatasve 6:4 “Secili të analizojë veprën (punën) e tij dhe atëherë do të ketë 
arsye të mburret (të kënaqet) vetëm për veten e tij dhe jo lidhur me tjetrin.”  
S’ke pse të krahasohesh me të tjerët. Ti analizo punën tënde, ku je me tënden. Ti 
jep maksimumin në punën, shkollën tënde, bëj më të mirën aty ku je.  
Aty gjendet kënaqësia, jo te matja me të tjerët.  
I vetmi person që duhet të krahasohesh është: Vetja jote dje. Analizo veten 
tënde, punën tënde, shkollën tënde, martesën, lidhjen tënde, DJE. A je më mirë 
sot?  
  
Smira është zgjedhje. Sa herë ke smirë është sepse vetë ke zgjedhur për të patur 
smirë.  
E para: Mos fillo të krahasohesh me të tjerët, Perëndia të thotë të mos e bësh një 
gjë të tillë! Mos krahaso.  
 
E dyta…  
Kupto që je unik, je i veçantë 
Smira është formë e inferioritetit. Kur ndihem i pasigurtë filloj të kem smirë. 
DHE gjithmonë vjen për shkak të vlerësimit të ulët që dikush ka për veten e tij.   



Ky është problemi. Kur unë e shoh veten më ulët ndihem i kërcënuar—nga 
njerëzit që janë më të aftë se unë, më të bukur se unë, të veshur më mirë se unë, 
kanë më autoritet se unë, kanë më shumë edukim, janë më të kohës, më aktiv në 
jetë, etj…  
Perëndia të thotë ty: “Mos e shiko veten ashtu. Kupto që ti je unik. Nuk ka tjetër 
si ty në botë. Mos ki smirë.”  
  
Kur një person ka vlerësim të ulët për veten, pavarësisht sesa shumë dashuri që 
mund t’i japësh apo sa shumë vëmendje që mund t’i japësh, për të kurrë nuk 
është e mjaftueshme. Sepse në momentin që ti e heq vëmendjen  
nga ai, ai ka smirë, ka zili përsëri.  
Dhe ka smirë ndaj fokusit, asaj gjësë që ti ke, që ti po bën në atë moment.  
 
Ky nuk është problemi yt, është problemi i tyre.  
Sepse askush nuk mund ta ketë mendjen tek një person gjithë kohës. Atij, kjo i 
vjen nga pasiguria që ka në vetvete. Nëse ti je ky person, merru me pasiguritë 
që ke dhe mëso si ta mundësh smirën dhe të mos ndihesh i kërcënuar nga të 
tjerët.  
 
Si të merrem me pasiguritë?   
Bibla thotë ta shohësh veten ashtu siç të shikon Perëndia.  
Psalmi 139:13 Ti, (Perëndi) ke formuar të përbrendshmet e mia, ti më ke endur 
qysh në barkun e nënës.  
Perëndia thotë: “Unë të kam formuar, Unë të kam montuar në atë model që je 
tani. Ti ke gjenet e modeluesit. Nuk ka si ti në botë, nuk ka të dytë.” 
Pasi të formoi, Perendia e prishi kallëpin, formën. Dhe nuk do të ketë asnjëherë 
një tjetër si ty. 
 
Atëherë përse duhet ta krahasoj veten me tjetrin, kur s’ka tjetër si unë me të 
cilin të krahasoj veten? Ti je unik. Kur të shkosh në qiell Perëndia nuk do të 
thotë ty “Përse nuk ishte më i ngjashëm me Dua Lipën, me Edi Ramën, me 
Çanin, Elvana Gjatën, Albanin, Noizyn…”   
Perëndia do të thotë: “Përse nuk ishe vetja? Unë të krijova që të ishe vetja. Nëse 
ti nuk do të jesh vetja, kush do të jetë si ti?” 
 
Boll kopjove të tjerët. Mos imito stilin e jetesës së dikujt tjetër. Mos u përpiq të 
hiqesh si dikushi që ti nuk je në të vërtetë. Perëndia të krijoi të jesh vetja.  
Ky është burimi i kënaqësisë në jetë. Kupto që je unik. Perëndia thotë, “Unë jo 
vetëm të bëra unik, por të dhashë dhe një stil jete të veçantë.”  
 
Psalmi 139:16 “Sytë e Tu panë masën pa trajtë të trupit tim dhe në librin tënd 
ishin shkruar ditët që ishin caktuar për mua, megjithëse asnjë prej tyre nuk 
ekzistonte ende.” 



Në kohën kur ishe në barkun e nënës, Perëndia e dinte sa e gjatë do të ishte jeta 
jote— Perëndia ka planifikuar jetën tënde përpara se të lindje.  
Nëse Perëndia ka një plan per jetën time dhe unë jam unik, kjo do të thotë që 
çdo njeri është super, është njësh. 
Ti je njësh në disa gjëra në jetë. Ti je njësh në një zonë ku nuk është askush 
tjetër në botë.  
Sepse modeli yt, gjenet e tua, prejardhja jote, personaliteti yt, arsimimi yt, 
përvojat e tua janë të veçanta.  
 
Pra, kupto që je i veçantë, je unik. Nuk ke pse të kesh smirë ndaj të tjerëve. 
Synimi është: Të bëhesh tamam ashtu siç të kishte në mendje Perëndia kur të 
krijoi në fillim fare.  
Si duket, a po zvogëlohet, a po hiqet smira? E treta…  
 
Gëzohu Me Atë Që Ke 
Në mënyrë që ta mund smirën në lidhje me marrëdhëniet, unë duhet të 
gëzohem, të kënaqem me atë që kam.  
 
Predikuesi 6:9a “Është më mirë të shikosh me sy (atë që ke), sesa të endesh me 
dëshirë (pas asaj që nuk e ke).”  
Në vend që ta mbaj mendjen te ajo që nuk kam, do jem falenderues ndaj asaj që 
kam. Dëshira e njerëzve është, “Unë kam këtë, por po të kem më shumë ose po 
të kem atë gjë, atëherë do të jem më i lumtur.”  
 
Nuk është e vërtetë, sepse gëzimi nuk blihet, s’ka çmim. “Kur të kem unë 
mjaftueshëm për vete, pastaj do shikoj si të ndihmoj dikë tjetër.” Sa është 
mjaftueshëm për mua? Nganjëherë duhet t’i bësh pyetje të tilla vetes:  
“Po të vesh rroba 1 mijë euro copa, a do të më bëjë mua më të lumtur?” Unë 
mendoj se Perëndia s’do t’ia dijë fare se sa i ke blerë rrobat, firmato apo të 
përdorura, adidas apo kineze. Apo sa vlerë ka shtëpia jote, apo në çfarë lagje 
jeton. Apo gjërat e tjera që ti i mban me shumë vlerë.  
Ajo çfarë i intereson Atij është motivi, qëllimi. Nëse ti e bën një gjë që t’u 
nxitësh smirën të tjerëve, ti s’je aty ku duhet të jesh. “Unë do të blej këtë gjë, që 
njerëzit të më kenë zili” ose “Ja sa të blej atë, atëherë do të më shohin, atëherë 
do të jem i lumtur.” Kot, nuk do të ndodhë. Mund të të emocionojë, mund të të 
gëzojë për një çast, por a do të zgjasi?  
Gjërat: grisen, prishen, vjetërohen.  
Ajo që duhet të bësh, është Të Gëzohesh Me Atë Që Ke. Shijoje jetën sot, ditën 
sot, pushimin sot, punën sot, familjen sot, shkollën sot. Kënaqu për veten tënde. 
Jo për të shitur mend.  
Pali thotë që ne zgjedhim vetë nëse do gëzohemi apo jo me ato që kemi. 
Filipianëve 4:11b “Unë jam mësuar të kënaqem në gjendjen që jam.” 



Jam“mësuar”. Nuk është diçka që buron natyrshëm, sidomos këtu ku jetojmë 
ne. Është diçka që mësohet.  
Nga ana tjeter, ne jemi mësuar të mos jemi të kënaqur. Nuk shikojmë asgjë të 
mirë këtu, gjërat e mira janë në Gjermani, Itali, Amerikë, atje, por jo këtu.  
Pali thotë, “Është diçka që duhet ta mësosh, është proces, por mund të 
mësohet.”  
 
Një nga gjërat që unë duhet të mësoj sot është:  
Unë sot kam më shumë sesa meritoj. Të njëjtën gjë ke dhe ti. Ne kemi më 
shumë se sa meritojmë. Dhe duhet t’i jemi mirënjohës Perëndisë, kjo e fik 
smirën. Tjetra…  
 
Reago Ndaj Të Tjerëve Me Dashuri 
Përse? Sepse “Dashuria nuk ka smirë.” Vargu i sotëm.    
Mateu 22:39b ““…Duaje të afërmin porsi veten.”” 
Përse Perëndia thotë që dashuria është e kundërta e smirës?  
Sepse dashuria gëzohet kur të tjerët kanë dhe janë mirë. Dashuria do më të 
mirën për të tjerët. Dashuria gëzohet kur të tjerët kanë sukses. Dashuria gëzohet 
kur i shikon të ecin para. Është krejt e kundërta e smirës.  
 
Romakëve 12:15 “Gëzohuni me ata që gëzohen dhe qani me ata që qajnë.”  
Ky varg është krejt e kundërta e smirës. Smira gëzohet kur të tjerët janë keq dhe 
qan kur të tjerët janë mirë. Perëndia thotë që kjo nuk është ajo që duhet të bëjmë 
ne. Ne në fakt duhet të, “Gëzohemi me ata që gëzohen dhe qajmë me ata që 
qajnë.” Sepse kjo është dashuri. Kjo është mënyra sesi ndërtohen marrëdhëniet, 
shoqëritë, miqësitë.  
 
A e ke të vështirë kur një shok ka më shumë sukses se ti apo i ka ecur më 
shumë? Të gjithë e kemi këtë problem herë pas here. “Përse s’më eci mua po 
vetëm atij? Ai gjeti punë unë jo që jo. Si ka mundësi që të gjithë shoqet e mia u 
martuan dhe unë akoma beqare? Ata u bënë me fëmijë dhe janë martuar pas 
nesh, ne jo? Ai iku jashtë shtetit për herë të dytë, unë akoma s’kam dalë një 
herë?”  
 
Smirë = kam bezdi pse Perëndia është i mirë me të tjerët.  
 
Mirësia e Perëndisë përfshin çdo njeri. Ai nuk ka kufizime. Ai është i mirë me të 
gjithë. Kur Perëndia është i mirë me dikë tjetër kjo nuk do të thotë që Ai nuk do 
të jetë i mirë me ty apo i mbaruan gjërat e mira dhe ti ngele pa gjë. Mirësia e Tij 
del e tepron për të gjithë.  
E fundit… 
 
Syno Të Kënaqësh Perëndinë 



Syno të kënaqësh Perëndinë, fokusohu te Ai. Kjo është gjëja e fundit që të 
ndihmon ta mundësh smirën.  
Kolosianëve 3:2 “Kini në mend gjërat që janë atje lart, jo ato që janë mbi 
tokë.” 
Shikoje jetën nga këndvështrimi i Perëndisë. Kupto që gjërat materiale janë të 
përkohshme, nuk kanë për të zgjatur. Syno gjërat që zgjasin përjetë, gjërat që 
kanë për të ngelur—siç është të duash të tjerët, të njohësh dhe t’i shërbesh 
Perëndisë.  
 
Kur unë synoj që ta vë Perëndinë të parin e jetës time, të synoj dhe të kuptoj që 
Ai më ka krijuar në mënyrë unike dhe ka një plan për mua, atëherë krahasimi 
del jashtë loje. Sepse nuk do jem duke u krahasuar me asnjeri.  
Unë jam unik. Ti je unik.  
Nëse ti më parë ke thënë: “Që të bëj një jetë tamam më duhet “kjo gjë” atëherë 
kam për të qenë i gëzuar.... Sikur të kem këtë e atë...”, në Bibël kjo quhet 
idhujtari. Sa herë që dikush e thotë atë gjë, po thyen urdhërimin e parë të 
Perëndisë që thotë: Nuk do të kesh perëndi të tjerë përpara meje. 
Sa herë që ti thua, “Më duhet kjo gjë që të jetoj…” ajo gjë është bërë perëndia 
yt.  
E vetmja gjë që duhet ta kesh në këtë jetë dhe në jetën e përjetshme, është 
marrëdhënia jote me Jezus Krishtin. Çdo gjë tjetër është dytësore. Sa herë që 
diçka tjetër bëhet synimi dhe qëllimi i parë i jetës tënde atëherë ti po e kthen 
veten tek smira sepse çdo tjetër përveç marrëdhënies me Jezus Krishtin mund të 
hiqet mund ta marrë dikush tjetër.  Pra, ilaçi është: 
 
Gjej cili është plani Perëndisë për jetën tënde.  
Dhe nuk ke pse e vret mendjen për gjerat që kanë të tjerët. Sepse ti po synon t’i 
sjellësh kënaqësi Perëndisë.  
 
Fjalët e Urta 23:17 “Zemra jote mos i pastë zili mëkatarët. Por vazhdoftë 
gjithnjë me frikën e Zotit.”  
Kjo e fundit qoftë meraku yt.   
 
Po fokusohemi te Smira sepse Bibla na thotë, “Dashuria nuk ka smirë.” 
Edhe bota sekulare thote shumë gjëra per smirën. Kjo është Dekada e Smirës. 
Sepse realiteti është që jo të gjithë kanë për marrë ato gjëra që mendonin dhe 
dëshironin në zemrën e tyre para ca vitesh.  
Jo të gjithë ata që mezi prisnin të mbaronin shkollën kanë për të punuar në 
punën që ëndërronin.  
Jo çdo njeri që dëshiron të martohet ka për të gjetur partnerin e dëshiruar, 
princin e kalter me vija.  
Ne, kur hymë në demokraci, hymë me shumë pritje të mëdha dhe pa menduar 
që do të kemi kufizime.  



 
Dhe ndërsa njerëzit zhgënjehen në lidhje me pritjet e mëdha që patën, fillon 
epidemia e smirës.  
Si mendon a ka për të të prekur edhe ty kjo epidemi?  
 
Çfarë është ajo gjë të cilën ti e ke smirë, zili në jetë?  
Smira është kanceri i shpirtit, ka për të prishur të gjithë marrëdhëniet, miqësitë, 
shoqëritë nëse e lejon. Ashtu si kanceri, që duhet hequr pjesa e infektuar, pse 
nuk i kërkon Perëndisë tani që të bëjë një operacion shpirtëror te ty? Kërkoi Atij 
që të ndihmojë në këto 5 hapa. A do t’i thuash Perëndisë bashkë me mua? 
 
“1-Perëndi, më ndihmo të mos e krahasoj veten time me të tjerët, më ndihmo të 
kuptoj që smira është zgjedhje.  
2-Më ndihmo të kuptoj më shumë sa i veçantë, unik jam dhe që ti ke një plan të 
veçantë dhe qëllim për jetë time. Më ndihmo ta shikoj veten, ashtu siç më 
shikon Ti.  
3- Më ndihmo të gëzohem me atë që kam, në vend që ta kem mendjen në ato 
gjëra që nuk kam.  
4-Më ndihmo të reagoj ndaj të tjerëve me dashuri dhe gëzim kur i shoh që ata 
po ecin mirë dhe kanë më shumë, të gëzohem me ata që gëzohen. Sepse unë e  
kuptoj që mirësia jote është e madhe për të gjithë.  
5-Por më e rëndësishmja: më ndihmo mua të synoj këtë, të të sjell kënaqësi Ty, 
t’i shikoj gjërat me këndvështrimin tënd, të kuptoj që gjërat materiale nuk 
zgjasin përjetë, dhe gjëja e vetme pa të cilën unë nuk mund të rri është 
marrëdhënia ime me ty.”  
 
Le të lutemi. 
Lutja e shpëtimit. 
 
 
 
 
 
 
 
 
  
 
 
 
 
 
 


